
Balada ò sómnym 

 

Jedno knapscze 

Kąsk ju stôré 

Szuka drëdżi 

So pòłowë... 

 

Bëc ni mùszi 

Wcale snôżô 

Nie mdze cëzy 

Za nią lôżôł... 

 

I kùcharzëc 

Téż nie trzeba 

Leno cobë 

Zagrza wòdã... 

 

Móm wigòdë 

Na kwadrace 

Sztróm a szambò 

Pôlã gazã... 

 

Statczi chãtno 

Sóm òmëjã 

Pòzamiôtóm... 

Je nôdzeja, 

 

Cobë nalazła 

Sã chãtnô? 

I ni mùszi 

Bëc majãtnô! 

 

Móm schòwóné 

Pòd pòsową 

Òbligacją 

Przedwòjnową. 

 

Do te z zusów 

Je wspòmóżka, 

Jesc co bãdze... 

Co do łóżka -  

 

Sprãżenowé 

Z wiôlgą kastą 

Nigdë w żëcym 

Jem nie zaspôł... 

 

Pùscył smarą 



Do gazétë 

Wëwidniłë 

Internetë 

 

W radio lëdzóm 

Òdkôzelë 

Mina z wiksza 

Trzë niedzele 

 

A tu głëchò, 

Żódny białczi... 

Na swój kawel 

Chłopùlk skãczi... 

 

Zezmiarcony 

Zapãdzlałi 

Òd te żdaniô... 

Lata zbawił, 

 

(...) 

 

Jaż zapòznôł 

Chłop Wawrzińca  

Lżi mù zrzeszëc 

Je kùńc z kùńcã... 

